ፈውስ
ፈውስ አጣሁ መድኃኒት
ከቅጠል ከቆዳው
ያከንቱ ቀማሚ፣
መድኃኒቱን ከቃል፣
ቀምሞ ያክመኝ
ጥሩልኝ ገጣሚ።
                                                        Yismake (2010, p. 65)
ትንሽ

አንዴ አድምጡኝ ህሙማን፣ ለዛሬ ቀጠሮ ያላችሁ

አጣዳፊ ርዳታ የምትሹ፣ ለድንገተኛ የመጣችሁ

ዶክተሩ ወጣ ብለዋል፣ ጠብቁ ብዙም አይቆዩ

በአስር ደቂቃ ይመጣሉ። ትላለች ድሬሰሯ

ነግሬህ እኮ ነበር፣ ከንቱ ከምትጉላላ

ትንሽ ቆይና ተመለስ፣ ከአንድ ሰዓት በኋላ

ወይም ተወውና ሂድ፣ እኔ ላስፈርምልህ

ትንሽ መታገስ ካቃተህ:: ትላለች ፀሀፊዋ

ቀረጥ ልትከፍሉ የመጣችሁ

አንዴ አድምጡኝ እባካችሁ

ገንዘብ ሰብሳቢው የሉም

ዛሬ ትንሽ ይቆያሉ፣ ከሰዓት በፊት አይገቡም::
ይላሉ ዘበኛ

እንግዲህ ከሰማህ ስማ! የአሰራር ለውጥ አድርገናል

ትንሽ ጊዜ ለአንድ ሳምንት ማስረጃ አንሰጥም አቁመናል

ትራንስክሪፕትም፣ ዲግሪም  ሆነ ዲፕሎማ

ትንሽ ጊዜ ቆይተህ፣ የዛሬ ሳምንት ና።

ትላለች የኰሌጅዋ ፀሀፊ

የዓመት ረፍት ጨርሰው፣ ሥራ እስከሚመለሱ

የሦስት ዓመት ናት እረፍታቸው፣ ትንሽ ሦስት ወር ብቻ ናት

ይላል የኃላፊው ተላላኪ

ጎበዝ

ትንሽስ ለካ እኛ ነን፣ ጊዜ የዘፈነብን፤

ወገቡን ይዞ በኩራት፣ እስክስታ የወረደብን።   Bedilu (2007, p. 63) 
ትወቅሰኝ ይሆናል ነገ
ትወቅሰኝ ይሆናል ነገ፣ ጊዜዬ ላይ ሸናበት ብለህ፤

ዓመታት ሙሉ ካስተማርኩህ፣ ጠብታ ግብር አጥተህ።

“እግዜር ይይለት” ብለህ።

እኔም ሻግቶ የተላ         

ከስሎ ያመደ

በሽቅጦ የበሰበሰ

የረሳሁት ሳይንስ አለኝ፣

ትላንት እንቅልፌን ነስቶ፣ ዛሬ የሚያባንነኝ።

ውስጤ ረግቶ ያስነወረኝ።

ኮርስ ብለው ያስተማሩኝ፣ ያልጠቀመኝ እውነት አለኝ። Bedilu (2007, p. 6)
ረቢ
ሆላ መምህር ሆላ፣

ሆላ ረቢ ሆላ፣

ኢየሱስ ክርስቶስ፣ በተጠራበት ስም፣

የተጠራህ ሁላ!

መምህር ሆይ፣

ይህን ሁሉ ዘመን፣ ደብተር ተሸክሜ፣

ዘመኔን ቆንጥሬ፣ ዕድሜዬን ዘግኜ፣

ቀኔን አባክኜ፣ ከፊትህ ታድሜ፣

ሌጣ አዕምሮዬን፣ ለፍርጃ ሰጥቼህ፣

በገማ ቴዎሪ፣ በበሰበሰ ቃል፣ ሞልተኸኝ ሰለቸህ።

በዚህ ሁሉ ዘመን፣

ዕድሌ ተስፋዬ፣ ባንተ መዳፍ ወድቃ፣

አንተን በማዳመጥ፣ ነፍሴ ማቃ ማቃ፣
                                                                             Yismake (2010, p. 40)
የኛ ጋዜጠኛ

አንገቱ ወፍራም ነው፣ የኛ ጋዜጠኛ፣
ላውራነት ካንገቱ፣ በቅሎበታል ሻኛ፣
ብንጠራው አይዞርም፣ አያይም ወደኛ።
አትጥሩት ቃል ባክኗል አይዙር ምናባቱ
ቃለ-መጠየቅ ሲያደርግ ለነ ቃለ-ከንቱ
ላይወጤ ቃላቱ
ነቅንቆት ነቅንቆት ወፍሮ ነው ጡንቻው
ገሮ ነው አንገቱ።
                                          Yismake (2010, p. 77)
ፈረቃ

ሞትና ሰውነት ሁሉም ይነቃሉ

ነፍስ እና ነፋስ ግን ወቅት ይጠብቃሉ።

ሁሌ ሕያው መኾን አከተመ በቃ

የኛ ሕያውነት ኾኗል በፈረቃ።               Bewketu (2009, p. 98)
                                                                          
       
የወል ቤት ኗሪዎች

የወል ቤት ኗሪዎች፣ እነ ስንኝ ፈሱ፣

እታች ቤት ይሰማል፣ እላይ ቤት ሲያገሱ።

                                                                  Yismake (2010, p. 40)

እንዲያ ነው!

ከገለባ ፍም ሸጉጠው፣
እፍፍፍ ብለው አቀጣጥለው፣
እሳት ሲያጠፉ እንዲያ ነው።  Bedilu (2007, p. 85)
የማርያም መቀነት

የኛማ ባንዲራ፣ የማርያም መቀነት፣
ብትቆርጥ ብትቀጥል፣ ብትሸነሽናት፣
ከንቱ ነው ድካምህ፣
አጉል ነው ልፋትህ፣
ደመናና ፀሐይ፣ እስካልተፋለሱ፣
ሰማይ ላይ ዝንታለም፣ ትውለበለባለች፣ ልጆቿ እስኪነሱ።
                                                                       Yismake (2010, p. 59)
ዘላለማዊ ነሽ

አላማሽ ሰንደቁ ስሩ የጠለቀ!
ቀለምሽ ሚስጢሩ ቅኔው የመጠቀ!
ፍቅርሽ መቋጠሪያው ውሉ የጠበቀ!
አይጥሉሽ - አይቆርጡሽ!
አይቀዱሽ - አይፍቁሽ!
ለሕይወት የዘሩሽ!
ለደም ያፀደቁሽ!
አረንጓዴ ቢጫ ቀይ አርገው ያቆሙሽ!
                 ሰንደቅ አላማዬ ዘላለማዊ ነሽ
Getnet (2002, p. 74)                                            
ማህበረ አማሳይ

ይህን ወጥ እንግደዲህ፣ ሁሉም ካማሰለው፣
እጅ እጅ ማለት እንጂ፣ መጣፈጫም የለው።                 Yismake (2010, p. 18)
ሟቂ
ወይ ካልቆሰቆሰ
ወይ እፍ ካላለ፣
ወይም እንጨት ሆኖ ካልተቀጣጠለ፣
ወይም ተጥዶ፣ ከላይ ካልበሰለ፣
በሌሎች መቃጠል፣ ምድጃ የዋለ፣
ተወዘትኩኝ እንጂ በሰልኩስ  ባላለ።
                                                                                  Yismake(2010, p. 38)
አዋጅ አዋጅ ለቀንድ አውጣ

አቶ እርገጤ ሄደው፣ አቶ እርገጤ መጡ፤

ከቀንዳውጣ ዛጎል፣ ላይ የሚቀመጡ።

ነገደ ቀንዳውጣ፣ እንቅልፍህን ለጥልጥ፤

እንቀሳቀስ ብለህ፣ ሰው እንዳትገለብጥ፤

ዛጎልህ ምቹ ነው፣ ከላይ ብሎ ጎበጥ፤

ሺ ዓመት ቢቀመጡት፣ መቼም አይጎረብጥ።

አዋጅ
ሐበሽ ሐበሽ፣ ቀንዳውጣ ቀንዳውጣ፣

አቶ እርገጤ አልፈዋል፤ ከዛጎልህ ውጣ።      Yismake (2010, p. 124)
የመስተዋት ጥላ

አላልኩሽም!

ወፍ ዘራሽ ነኝ፣

ሳልዘራ ነው የበቀልኩት፤

ያርባ ቀን እጣም ሆነ፣

የሚነበብ ሞራ የለኝም።

አላልኩሽም!

እንደእባብ ግልገል፣

አፈር ግጬ ነው ያደኩት፤

አላልኩሽም!

የተማሰ ቦይ የለኝም፣

አልሜ ምፈስበት፤

ያመሻሸ ግብ የለኝም::
                                         Bedilu (2007, p. 72)
ሉላዊነት

የጋራችን ዓለም

የጋራችን ሰማይ

የብቻችን ሕመም

የብቻችን ሥቃይ

                                Bewketu(2009, p. 87)
          የ’ኔ Copy Right

ተሰጥኦ ኖሯቸው፣ ዜማ የደረሱ
ዜማ ቢሰረቁ ለዳኛ ከሰሱ
እኔስ በተራዬ፣ የት ሂጄ ልክሰሰው
ዝምታዬን ሰርቆ ዝም የሚለውን ሰው።     Bewketu (2009, p. 124)
ፍካት ናፋቂዎች

የዘመን ዕጣ ፋንታ፣ እኛን ባንቺ ላይ ጥሎ፣
የተስፋ ጽጌረዳ፣ በከርስሽ ውስጥ አጎንቁሎ፣
ዘላለማዊ እምቡጥ፣ በልቦናችን ሸብልሎ፣
አላበበ አልረገፈ
ፈክቶ አልተቀጠፈ።
ቅጠል ብቻ! ሰዶ ስሩን
ተስፋ ብቻ! እንቡጦ እምቡጡን።
ነቅለን አንወረውረው፣ ማንነት ካስኳልሽ ቋጥሮን፣ Bedilu (2007, p. 24)
የማን ምኑ ሞተ!?
ሰማይ ድንኳን ሆኖ፣ መሬት ተፈርሾ፣
መርዶ ተቀምጠን፣ እየደረደርነው የትውልድን ሙሾ፣
በተንኮል አንጋሬ፣ ጀርባችንን ልጠን፣
በእርዛት ጋሬጣ፣ አጥንታችን ቀርቶ፣
በርሀብ ጥፍር፣ ፀጉራችን ተነጭቶ፣
እርም ስናወጣ፣ ባይናችሁ እያያችሁ
የማን ምኑ ሞተ፣? ለምን ትላላችሁ።  Bedilu (2007, p. 9)
ግድያ ሲወፍር

ቃየል
ጨክኖ የል
አንድ ሰው ለመግደል
ያም ሰው ሙቷል አይደል
አውቆ ባልሰራው ግፍ ባልፈፀመው በደል
ቃየልም በክፋት ሠራት ፈለሰፋት ጭካኔን በክርኑ
ያኔ መቼ ገባው ግድያ ሲወፍር ጦርነት መሆኑ
አቤል አፈር ሲግጥ ቃየል ግን እንደአፈር ምድርን መስፈኑ   Tagel (2004, p. 58)
ባቢሎኖቹ
አልተዋወቅንም ባዳ ነን፣
የባቢሎን ነው ቋንቋችን፣
ውሀ ቅዳ ውሀ መልስ፣
የባቢሎን ነው ግንባችን።
 Bedilu (2007, p. 20)
ለአንድ የአበባ እርሻ

አበባው ነው ማሳ

አበባው ነው አረም

ዓመቱን ጠቅልሎ ተኝቷል መስከረም

አበባ ያመርታል፣ ገበሬው በሙሉ

የጎመን ተስፈኞች ጽጌረዳ ብሉ።  Bewketu (2009, p. 133)
አንዱ
ያ ፈሪ ደራሲ፣  ያ ሳንሱር ምጣዱ፣
ሰራዥና ጣፊው፣ ምነው መርበድበዱ
ቢደናቀፍ እንኳ፣ እያለለት “ አንዱ”።                                            Yismake (2010, p. 85)
ነፃ አውጭው
ወንዝ ወርዶ፥ ወንዝ ወርዶ፥
እንዶድ ቀረ ሂዶ፥
አጥባለሁ እያለ፣አነፃለሁ ብሎ፣
እሱው ሆነ ባዶ።
                                                                        Yismake (2010, p. 26)
ክልክል ነው!

ማጨስ ክልክል ነው!

ማፏጨት ክልክል ነው!

መሽናት ክልክል ነው!

ግድግዳው በሙሉ ተሠርቶ በክልክል!

የቱ ነው ትክክል?

ትንሽ ግድግዳ እና ትንሽ ኃይል ባደለኝ!

“መከልከል ክልክል ነው!” የሚል ትእዛዝ አለኝ።          Bewketu (2009, p. 99)
አስማት እንደተወኔት

ባዶውን ወረቀት ሕዝብ ፊት ገላጢ

ከባዶ ሳጥን ውስጥ መልሶ ሽጎጢ

ከባዶ ካርቱን ውስጥ ወዲያው መዘርጢ

ሆታው አስተጋባ ጭብጨባው ቀለጠ

እንዲያ ነው መጠባብ እንዲያ እንጂ ነው እውቀት

ገንዘብ አደረገው ባዶውን ወረቀት

                                                Tagel (2004, p. 52)
የማይቻል አንድ ነገር
እውነት ቤት ብትሰራ!
ውሸት ላግዝ ካለች!
ጭቃ ካራገጠች!
ምስማር ካቀበለች!
ቤቱም አልተሰራ
እውነትም አልኖረች
                                   Getnet(2002, p. 26)
ይድረስ ላድርባይ ጓዴ
እየለየ ጊዜ ቦታ እየመረጠ
እስኪታማ መልክህ ገጽኽ ተለወጠ
አህያ እንዳልነበርህ በሰርዶዎች መሀል
አህዮች ሲበዙ ዛሬ ጅብ ኾነሃል።      Bewketu(2009, p. 47)
አህያ ባረገው

አምረው የጫኑበት

ፈቅደው ያሸከሙት

አደራ ነው ያሉት

የስልጣን ሽልጦ የሹመት ዘመራ

ለተጫነው እንጂ ለጫኞች ካልሰራ

ካረገው ተጫኙ ውሃ ልብስ እንጀራ

ርቦት ከጐረሰው

ጐርሶት ከጠገበው

በርዶት ከደረበው

ደርቦት ከሞቀው

ጠምቶት ከመጠጠው

መጥቶት ካላከረው

ምናልባት እግዜር

አዙሮ ቢጥለው ወይም ከጥበቡ

                                                   Getnet (2002, p. 41)
ኀሠሣ ሥጋ
እልፍ ከሲታዎች ቀጥነው የሞገጉ

“ሥጋችን የት ሄደ?” ብለው ሲፈልጉ

በየሸንተረሩ፣ በየጥጋጥጉ

አሥሠው አሥሠው በምድር በሰማይ

ቦርጭ ኾኖ አገኙት ባ’ንድ ሰው ገላ ላይ።   Bewketu (2009, p. 17)
እንክርዳድ

አባቴማ ድሮ፣ ስንዴ እያበጠረ፣

አንዳንዱን እንከርዳድ፣ ይለቅም ነበረ።

እኔ ግን ዘንድሮ፣ ግርድ አነፍሳለሁ፣

ከእንከርዳዱ መሀል፣ ስንዴ ፈልጋለሁ።

                                                                   Yismake (2010, p. 15)
ሀገር ማለት ልጄ
ሀገር ማለት ልጄ፣ ሀገር ማለት

እንዳይመስልሽ የተወለድሽበት ቦታ፣ የተወለድሽበት አፈር፣

እትብትሽ የተቀበረበት፣ ቀድመሽ የተነፈስሽው አየር

ብቻ እንዳይመስልሽ።

ሀገር ረቂቅ ነው ቃሉ፣

ሀገር ውስብስብ ነው ውሉ፤

መሬትማ የኔ ልጅ፣

በእምነትሽና እውቀትሽ፣ ከልለሽ ካላበጀሽው፤

ለዕድገትሽ ውጥን ካልሆነ፣ ለተስፋሽ ካልተመገብሽው፤

መሬትማ ባዳ ነው፣ ላለማው የሚለማ፤

ለተስማማው የሚስማማ። Bedilu (2007, p. 11)
እውን አንተን ወለደ

መቼም መጠየቅ ሞትህ ነው፣ ድካሙን አትመርምረው፤

የላሊበላን ድንጋይ፣ እንዴት እንደቦረበረው።

የአክሱምን ግግር አለት፣ እንዴት እንደጠረበው።

የዝዋይን የጣናን ደብር፣ እንዴት እንደደበረው።

ድካሙን አትመርምረው።

ደገፍ ብለህ ፎቶ ተነስ፣ ግድግዳህ ላይ ስቀለው፤

አየሁት ብለህ ታወራለህ፣ በቪዲዮ ቅረፀው፤            Bedilu (2007, p. 102) 
ለካስ መሬት እግር አለው!

እንደ ቁጡ ጎረምሳ፣
እድሜ አርቆ ላይመልሰው፤
እንደ አላቂ ብጣሽ ጨርቅ፣
መርፌ ላይቃቅመው፤
እንደ ባልና ሚስት ጠብ፣
ገመና ላያግደው፤
አይሄድም ሲሉት ይሄዳል፤
ቅርብ ነው ሲሉት ይርቃል፤
ለካስ መሬት አግር አለው           Bedilu (2007, p. 86)
ይብላኝ ላንቺ
እኔ ምኑን ተጎዳሁ፣ ላንቺ ይብላኝልሽ እንጂ፤
እንደ መንፈስ ውስጤ ሳኖርሽ፣ አካል ሆነሽ ስትሄጂ።   Bedilu (2007, p. 86)
አራሚ
ነቃይና አራሚ፣ ድሮም ዛሬም አሉ፤
ከሐበሻ ምደር መቼ ይጠፋሉ።
አሉ! አሉ! አሉ!

ጥንትም ዛሬም አሉ።
ባረም አመኻኝተው ሰብል የሚነቅሉ።
                                                       Yismake (2010, p. 75)

